
					Այս էջը սրբագրված է
դական խմբի, ունի մեղքի իր բաժինը: Փոխանակ Ադրբեջանին
պարտադրելու իրականացնել իր իսկ պարտավորությունները (լայն
առումով՝ ժողովուրդների ինքնորոշման սկզբունքը հարգելու, իսկ
ավելի նեղ առումով՝ զինադադարը հարգելու), իրականացնում է
Ադրբեջանին սիրաշահելու խիստ վտանգավոր քաղաքականություն:
Ի վերջո, խաղաղության պահպանմամբ ոչ միայն հայկական
կողմերը պիտի շահագրգռված լինեն: Ադրբեջանի կորցնելիքը
հաստատ ավելի շատ է լինելու և հետևանքն ավելի աղետալի: Նաև
թող մի քիչ էլ Արևմուտքի գլուխը ցավի իր ներդրումների ապագայի
համար: Հաստատ մետաղի ջարդոնի գինն ավելի նվազ է, քան
նավթային աշտարակների կամ նավթա-գազամուղների:

Հասկանալի է, որ ներկայումս խիստ դժվար է փոփոխել բանակցային 
գործընթացի տրամաբանությունը, որի ակունքները գալիս
են գրեթե 2 տասնամյակի խորքից: Սակայն այլ ելք չկա: Հատկապես
քանի դեռ համաձայնեցված չէ ամբողջը, ուրեմն համաձայնեցված չէ
ոչինչ: Երբեմն այլընտրանքի բացակայույթունն է դառնում հիմնական
շարժիչ ուժը, մեծ ջանքերի ու փոփոխությունների հիմնական մղիչը:

Ի վերջո, եթե աշխարհի քաղաքական մեծավորները այսօր
պարաստ չեն կենսագործելու առնվազն 3 փաստաթղթի մեջ (տե՛ս՝
Հայաստանի սահմանները որոշող [Ազգերի լիգայի] հանձնախմբի
զեկույցը և առաջարկները, 24 փետրվարի, 1920թ.; Սևրի
պայմանագիր, հոդված #92, 10 օգոստոսի 1920թ.; Վիլսոնի
իրավարար վճիռ, հավելված 1, թիվ #2) ամրագրված իսկ
որոշումները, ապա ի՞նչ երաշխիք, որ վաղը հավատարիմ կմնան
իրենց այսօրվա կիսաբերան խոստումներին:


21 հունիսի, 2011թ.

